食緊挵破碗
正濱國小502班
學生林貫得
指導老師:張雯玲
各位評判老師，各位同學，逐家好。
我是編號第＊號，我今仔日欲演講的題目是: 食緊挵破碗。

    咱台灣的俗語(讀音:gí)話講：「食緊挵破碗」，意思就是講有時陣，咱著急欲做一項代誌，若傷過倉碰(讀音:tshong- pōng)，無好好仔計畫，顛倒會甲代誌做歹去，嘛會離目標愈來愈遠。另外閣有俗語話講：「大隻雞慢啼」，輸贏是看後擺，毋(讀音:m̄)是短短的眼前，人講好酒沈甕(讀音:àng)底，嘛是這個意思。

    相信逐家攏捌聽過一个故事，以前有一个作穡人，伊佇田裡種稻仔，種落去了後，稻仔真無簡單才發芽，伊看稻伊細細欉，伊想會予稻仔緊大欉，所以去田裡佮每一欉稻仔攏搝一點仔起來，搝規工，搝甲腰痠背痛，實在有夠忝，逐家問伊咧創啥，伊講:「我咧幫助稻仔大漢，按呢稻仔毋才會緊生稻仔。」，伊的後生聽著，真緊張，緊走去田裡看，結果看著稻仔攏死去矣。我認為這个作穡人就是食緊挵破碗，伊想欲予稻仔緊大欉，緊會有米通好食，心肝傷過急，煞共稻仔害害死，想欲趕緊作代誌，毋想到顛倒慢，最後甲代誌舞甲害了了。

    也有一个故事咧講兔仔佮(讀音:kah)龜走相逐的故事，兔仔雖然真𠢕(gâu)走，毋過伊心肝掠袂定，走相逐的時陣烏白傱閣愛𨑨迌(讀音:tshit-thô)，傱甲落尾，煞離目標愈來愈遠，彼隻龜就無仝款(讀音:kāng-khuán)，伊雖然真笨桶，行路慢慢仔趖(讀音: sô)，毋過伊勻勻仔(讀音:ta̍uh-ta̍uh-á)行，一跤步一跤印，看準目標一直行落去，到最後伊顛倒贏彼隻兔仔。咱台灣俗語講:「緊行無好步，緊做無好頭路。」、「緊事愛寬辦」，做代誌，毋通緊張，愛沓沓仔來，勻勻仔做，千萬毋通倉倉碰碰，按呢就袂食緊挵破碗。

    總講一句，咱心頭若掠予定，毋驚樹尾做風颱，心頭若掠予定，做代誌就袂心狂火著，就袂甲代誌舞甲害了了，食飯的時，若是會當慢慢仔食，碗捧予好，按呢就袂甲飯捙捙倒，嘛袂甲碗摃摃破，萬項代誌攏愛照步來，按呢人生攏會真順序，祝福逐家。

   我今仔日的演講就講到遮，多謝逐家。


